
	OBRAĆANJE AMBASADORA CLIFFORDA BONDA 

ČLANOVIM AMERIČKE TRGOVINSKE KOMORE I PREDSTAVNICIMA POSLOVNE ZAJEDNICE REPUBLIKE SRPSKE


	05/02/03

Banja Luka


Želim se zahvaliti Američkoj trgovinskoj komori (AmCham-u) na pozivu da vam se danas obratim, kao i Razvojnoj banci, koja je sponzor ovog okupljanja. Također želim dobrodošlicu premijeru Mikereviću i drugim članovima Vlade. 

Prije nego što počnem govoriti o poslovnoj klimi, želim najaviti da je američka Izvozno-uvozna banka (Ex-Im Bank) počela sa radom u Bosni i Hercegovini. Ex-Im je agencija Vlade SAD za davanje kredita, garancija i osiguranja privatnim firmama za uvoz proizvoda i opreme iz SAD. S nama je danas i Margaret Kostić, regionalni predstavnik Ex-Im-a. Znam da je ona već dogovorila sastanke sa nekima od vas u vezi mogućih projekata. Podstičem i sve ostale da s njom stupe u kontakt i iskoriste prednosti Ex-Imovih vrijednih programa.

U proteklih nekoliko mjeseci Am-Cham je značajno proširio svoje članstvo, posebno u Republici Srpskoj. Želim zahvaliti firmama iz Republike Srpske na njihovom doprinosu Noći hiljadu večera, humanitarnoj večeri koju je Am-Cham organizirao u decembru s ciljem prikupljanja sredstva za proces deminiranja u Bosni i Hercegovini. Firme poput Bobara, Vitaminke, Euro-Medika i drugih velikodušno su doprinijeli nastojanju da se ova zemlja oslobodi opasnosti od mina do 2010. godine, te da svi njeni građani mogu uživati u njenim prirodnim ljepotama. U poređenju sa drugim zemljama svijeta, Bosna i Hercegovina je prikupila najviše sredstava za ovu aktivnost i time na sebe skrenula pozornost svijeta.

Mnogi od vas će uskoro dobiti pozivnice za prijem koji će se organizirati u martu kako bi se pomoglo Fondaciji za izgradnju Memorijalnog centra u Srebrenici. To je važan projekat uspostave povjerenja među ljudima ove zemlje. Nadam se da ćete se odazvati.

Lobiranje za promjene 

Noć hiljadu večera tek je jedan od primjera koliko se može postići kroz partnerstvo u postizanju ciljeva od poslovnog i društvenog interesa. Firmama “koje čine dobro--ide dobro”. Drugim riječima, kada pažnju kratkoročno usmjerimo ka pitanjima koje ne donose dobit, moguće je na duži rok ostvariti još veći profit. To se zove humanitarni samointeres. I ja ovdje ne govorim samo o veoma važnim funkcijama Am-Chama poput prikupljanja sredstava ili povezivanja. Govorim o lobiranju, o potrebi da se zvaničnici koji predlažu zakonska rješenja i regulative iz vašeg djelokruga upoznaju sa vašim interesima. Am-Cham može biti moćno sredstvo putem kojeg će se čuti vaš glas.

Naglašavam potrebu lobiranja, jer ga smatram jednim od najboljih načina za unapređenje poslovne klime za vaše firme, za Bosnu i Hercegovinu i za stvaranje bolje budućnosti za mladost ove zemlje. Djelimično je i vaša obaveza da zahtijevate odgovornost izabranih zvaničnika. Njihov je posao da saslušaju vaše probleme i da se njima pozabave. Malo šta će se promijeniti ako same firme ne budu zahtijevale promjene. Vjerujem da je prisustvo premijera Mikerevića danas znak da je ova Vlada opredijeljena da unaprijedi dijalog sa svijetom biznisa. 

Svi ste vi predvodnici bosanskohercegovačkog sektora privatnog biznisa. Vaš zajednički interes je da se uklone svakodnevni problemi i prepreke koje opterećuju poslovanje. Nova OHR-ova “Buldožer komisija” nudi vam mehanizme kojima ćete to i postići. Komisija je tražila od poslovnih ljudi poput vas da daju prijedloge za promjene zakona i regulativa kojima će se poboljšati poslovna klima u ovoj zemlji. Smatram da biste trebali sarađivati sa ovom Komisijom i iskoristiti ovu inicijativu kako biste pomogli pozitivne promjene u Bosni i Hercegovini. 

Budućnost ove zemlje leži u otvaranju novih firmi: malih i srednjih preduzeća. Javni službenici bi trebali slijediti poslovni svijet i uočiti šta uspijeva u ovoj zemlji – koje su firme uspješne. Oni od vas trebaju naučiti formulu uspjeha. Dozvolite mi da pomenem nekoliko uspješnih predstavnika jakih kompanija sa sjedištem u Republici Srpskoj koji zasigurno imaju šta ispričati vladinim službenicima:

-- Mirko Risović, direktor Tropika i vlasnik ovog lijepog prostora; 

-- Dragutin Škrebić, direktor uspješne firme iz Teslića koja izvozi obuću, koju sam posjetio prošle jeseni;

-- Marijan Bilić iz Euro-Medic International, koja spašava živote naprednom tehnikom dijalize i medicinske dijagnostike.

-- Nedeljko Popović, direktor Vitaminke, preduzeća koje je primjer uspješne privatizacije; 

Mogao bih spomenuti i druge uspješne firme čiji su predstavnici danas sa nama. Nadam se da će se poslovni ljudi i ubuduće sastajati da bi podržali jedni druge u ovom periodu teške ekonomske tranzicije u Bosni i Hercegovini.

Privatizacija

Privatizacija je lakmus test spremnosti vlasti da poslovnim ljudima omoguće da razvijaju ekonomiju. Međutim, velike strateške kompanije u BiH još uvijek su u rukama države. Članovi kompanija i njihovi politički saveznici opiru se reorganizaciji, umjesto da pozdrave strani kapital i iskustvo. 

Dozvolite mi da kažem nešto što je posebno vezano za energetski sektor, jer BiH ima izuzetne potencijale za proizvodnju električne energije. Energija je vodeći izvozni artikal Bosne i Hercegovine, a izvoz je ono što joj je očajnički potrebno. Međutim, infrastruktura propada, cijene su proizvoljne, mreže su neefikasne, a nivo korupcije i rasipanja je alarmantan. 

USAID radi sa Svjetskom bankom na projektu Struja III u svrhu reorganiziranja, moderniziranja i privatiziranja većeg dijela energetskog sektora, kao i integriranja energetske mreže Bosne i Hercegovine sa Evropom. Nažalost, vrlo smo malo postigli na projektu Struja III u Republici Srpskoj. Novi amandmani na Zakon o privatizaciji učiniće da Elektroprivreda Republike Srpske i druge kompanije u Republici Srpskoj ne budu interesantne poštenim investitorima. Vlada RS mora ukloniti ove amandmane i ostale prepreke za privatizaciju. Ona također mora podržati imenovanje energetske regulatorne agencije na državnom nivou, tako da ista može odmah preuzeti svoje obaveze i, uopšteno govoreći, igrati puno aktivniju ulogu u projektu Struja III i vratiti ga na pravi kolosjek. U suprotnom, Republika Srpska će propustiti priliku za moderniziranje svog energetskog sektora i njegovo integriranje sa evropskim. 

I u području telekomunikacija je potreban progres. Ne mogu dovoljno istaći važnost telekomunikacija. To je osnovni servis za doslovno sve kompanije i ključni pokretač u modernim ekonomijama. Može igrati važnu ulogu u regionalnom razvoju time što će poboljšati životne uslove i otvoriti nova radna mjesta. 

Građanima i kompanijama u BiH ne pružaju se kvalitetne usluge u sadašnjim uslovima u području telekomunikacija. Kompanija koja koristi fiksnu telefonsku liniju u Banjoj Luci plaća poziv u Sjedinjene Države više od 6 KM po minuti, što je deset puta više od cijene poziva iz SAD. Sektoru telekoma u BiH potrebna je privatizacija i kvalitetna regulativa da bi se izbjeglo njegovo zaostajanje za ostalim privrednim sektorima. Telekom kompanije nisu tu da bi obezbijedile posao svojim uposlenicima, niti prihod Vladi. One su tu da bi pružale kvalitetne usluge svojim klijentima, građanima i kompanijama, po konkurentnim cijenama. Potpuna liberalizacija sektora telekoma biće preduslov za ulazak BiH u Evropsku uniju i njeno članstvo u Svjetskoj trgovinskoj organizaciji. 

BiH je sada uključena u opširnu debatu o reformama carine i uvođenje PDV. Ove reforme nisu neophodne samo da bi se ušlo u Evropsku uniju i Svjetsku trgovinsku organizaciju, nego i zbog toga što će i državi i entitetima obezbijediti čvršću osnovu za dugoročno finansiranje, na osnovu kojeg će se obezbijediti pružanje ključnih javnih i socijalnih usluga. Vlada SAD podržava inicijative OHR vezane za carinu i PDV, te nastojanja Svjetske banke da reformira socijalno osiguranje. Ali, ove reforme moraju se uvesti kao dio šire racionalizacije čitavog poreskog sistema da bi se izbjeglo povećanje ukupnog poreskog opterećenja za kompanije i građane. Ono je već preveliko i mora se reducirati. 

Zaključak 

Ima jedna stara poslovica koja kaže: “Govoriti o problemima je složeno, ali lako; djelovati je jednostavno, ali teško”. Pa dobro, stvaranje dobre poslovne klime i vladavine prava u BiH je i složeno i teško, ali bi naša vizija trebala biti jednostavna: jedinstven ekonomski prostor u BiH koji nagrađuje investicije i predan rad, a kažnjava bezakonje. U BiH ima mjesta za samo jedan ekonomski prostor. 

Ništa od ovoga o čemu govorim nije novost. Svaki poslovni čovjek prisutan ovdje zna da moramo promovirati investiranje, i malo i srednje poduzetništvo. Vi poznajete ekonomski potencijal vaših kompanija i potencijal obrazovane radne snage u BiH. 

Ali, šta treba uraditi? 

Morate ubijediti svoje političke lidere da Evropa neće prihvatiti Bosnu i Hercegovinu bez jedinstvenog ekonomskog prostora, a to podrazumijeva ne samo jedinstvenu carinu i PDV na državnom nivou, nego i jedinstvenu bankovnu i statističku regulativu. 

Morate ubijediti zvaničnike da ih svijet neće shvatiti ozbiljno bez sistema zaštite na državnom nivou koji će spriječiti skandale poput onog sa zavodom Orao. 

Morate ih ubijediti da nijedan pošten investitor, ni strani ni domaći, neće kupiti kompaniju u državnom vlasništvu, nakon što su je korumpirani zvaničnici osiromašili i uništili. 

Morate ih ubijediti da domaći i strani investitori žele isto: predvidivo, racionalno poslovno okruženje gdje vladavina prava ide u korist svima. 

I na kraju, morate ih ubijediti da humanitarni samointeres predstavlja put naprijed. Neki će politički krugovi možda preferirati uništenu ekonomiju zbog sopstvene, kratkoročne koristi, ali vi iz poslovnog svijeta znate bolje i trebate zahtijevati bolje. 

Druge su zemlje u regionu dokazale da se to može uraditi: njih deset će se priključiti Evropskoj uniji sljedeće godine. Nema razloga da BiH ne bude među sljedećom grupom zemalja za ulazak u Evropsku uniju. Jedino što nedostaje je politička volja. 

Hvala Vam.

